
Hayashira Upakhyanam

હયશિરોપાખ્યાનમ્

(મહાભારતં-શાન્તિપર્વં-મોક્ષધર્મં-નારાયણીયં ૩૫૭ અધ્યાયં)
શાસન ઉવાચ ।
શ્રુતં ભગવતસ્તસ્ય માહાત્મ્યં પરમાત્મવઃ ।
જન્મ ધર્મગૃહે ચૈવ નરનારાયણાત્મકમ્॥ ૧॥
મહાવરાહસૃષ્ટા ચ પિણ્ડોત્પત્તિસ્સનાતની ।
પ્રવૃત્તા ચ નિવૃત્તા ચ યો યથા પરિકલ્પિતઃ॥ ૨॥
તથા સ ન શ્શ્રુતો બ્રહ્મન્! વધ્યમાનસ્ત્વયાઽનઘ ।
હવ્યકવ્યભુજો વિષ્ણુરુદક્ પૂર્વે મહોદધૌ॥ ૩॥
યચ્ચ તત્કથિતં પૂર્વં ત્વયા હયશિરો મહત્ ।
તચ્ચ દૃષ્ટં ભગવતા બ્રહ્મણા પરમેષ્ઠિના॥ ૪॥
કિં  તદુત્પાદિતં પૂર્વં હરિણા લોકધારિણા ।
રૂપં પ્રભાવં મહતામપૂર્વં ધીમતં વર॥ ૫॥
દૃષ્ટ્વા હિ વિબુધશ્રેષ્ઠમપૂર્વમમિતૌજસમ્ ।
તદશ્વશિરસં પુણ્યં બ્રહ્મ કિમકરોન્મુને!॥ ૬॥
એતન્નઃ સંશયં બ્રહ્મન્! પુરાણં બ્રહ્મસમ્ભવમ્ ।
કથયસ્વોત્તમમતે! મહાપુરુષસંશ્રિતમ્॥ ૭॥
પાવિતાઃ સ્મ ત્વયા બ્રહ્મન્! પુણ્યાઃ કથયતઃ કથાઃ ।
સૌતિરુવાચ ।
કથયિષ્યામિ તે સર્વં પુરાણં વેદસમ્મિતમ્॥ ૮॥
ઉત્પન્નસંશયો રાજા એવમેતદચોદયત્ ।
જનમેજય ઉવાચ ।
યત્તદ્દર્શિતવાન્   બ્રહ્મા દેવં હયશિરોધરમ્॥ ૯॥
(here 10 ShlokaH is not available. may be not there)

કિમર્થં તત્સમભવદ્વપુર્દેવોપકલ્પિતમ્ ।
વૈશમ્પાયન ઉવાચ ।

યત્કિઞ્ચિદિહ લોકે વૈ દેહબદ્ધં વિશમ્પતે!॥ ૧૧॥
સર્વં પઞ્ચભિરાવિષ્ટં ભૂતૈરીશ્વરબુદ્ધિજૈઃ ।
ઈશ્વરો હિ જગત્સ્રષ્ટા પ્રભુર્નારાયણો વિરાટ્ ॥ ૧૨॥
ભૂતાન્તરાત્મા વરદઃ સુગુણો નિર્ગુણોઽપિ ચ ।
ભૂતપ્રલયમત્યન્તં (વ્યક્તં) શ્રુણુષ્વ નૃપસત્તમ॥ ૧૩॥
ધરણ્યા મથ લીનાયામપ્સુ ચૈકાર્ણવે ધરા ।
જ્યોતિર્ભૂતે જલે ચાપિ લીને જ્યોતિષિ ચાનિલે॥ ૧૪॥
વાયૌ ચાકાશસંલીને આકાશે ચ મનોઽનુગે ।
વ્યક્તે મનસિ સંલીને વ્યક્તે ચાવ્યક્તતાં ગતે॥ ૧૫॥
અવ્યક્તે પુરુષે યાતે પુંસિ સર્વગતેઽપિ ચ ।
તમ એવાભવત્સર્વં ન પ્રાજ્ઞાયત કિઞ્ચન॥ ૧૬॥
તમસો બ્રહ્મસમ્ભૂતં તમોમૂલામૃતાત્મકમ્ ।
તદ્વિશ્વભાવસઞ્જાતં પૌરીષં તનુમાશ્રિતમ્॥ ૧૭॥
સોઽનિરુદ્ધ ઇતિ પ્રોક્તઃ તત્પ્રધાનં પ્રચક્ષતે ।
તદવ્યક્તમિતિ જ્ઞેયં ત્રિગુણં નૃપસત્તમ!॥ ૧૮॥
વિદ્યાસહાયવાન્ દેવઃ વિષ્વક્સેનો હરિઃ પ્રભુઃ ।
આદિકર્તા સ દેવાનામપ્રમેયો જનાર્દનઃ॥ ૧૯॥
અપ્સ્વેવ શયનં ચક્રે નિદ્રાયોગમુપાગતઃ ।
જગતશ્ચિન્તયન્ સૃષ્ટિં  ચિત્રાં બહુગુણોદ્ભવામ્॥ ૨૦॥
તસ્ય ચિન્તયતઃ સૃષ્ટિં  મહાનાત્મગુણં સ્મૃતઃ ।
અહઙ્કારસ્તતો જાતો બ્રહ્મા શુભચતુર્મુખઃ॥ ૨૧॥
હિરણ્યગર્ભો ભગવાન્ સર્વલોકપિતામહઃ ।
પદ્મેઽનિરુદ્ધાત્સમ્ભૂતઃ તદા પદ્મનિભેક્ષણઃ॥ ૨૨॥
સહસ્રપત્રે દ્યુતિમાનુપનિષ્ટસ્સનાતનઃ ।
દદૃશેઽદ્ભુતસઙ્કાશો લોકાનાપોમયાન્ પ્રભુઃ॥ ૨૩॥
સત્ત્વસ્થં પરમેષ્ઠી સ તતો ભૂતગણાન્ સૃજન્ ।
પૂર્વમેવ ચ પદ્મસ્ય પદ્મે સૂર્યાંશુ(ગ્નિ) સપ્રભે॥ ૨૪॥
નારાયણ(ણા) કૃતૌ બિન્દૂ અપામાસાં ગુણોત્તરૌ ।
તાવપશ્યત્સ ભગવાનનાદિનિધનોઽચ્યુતઃ॥ ૨૫॥
એકસ્તત્રા ભવદ્બિન્દુર્મધ્વાભો રુચિ(ધિ)રપ્રભઃ ।
સ તામસો (મામતો) મધુર્જાતસ્તદા નારાયણાજ્ઞયા॥ ૨૬॥
કઠિનસ્ત્વપરો બિન્દુઃ કૈટભો રાજસસ્તુ સઃ ।

તાવભ્યધાવતાં શેષ્ઠૌ તમોરજગુણાન્વિતૌ॥ ૨૭॥
બલવન્તૌ ગદાહસ્તૌ પદ્મનાલાનુસારિણૌ ।
દદૃશાતેઽરવિન્દસ્થં બ્રહ્મણમમિતપ્રભવમ્॥ ૨૮॥
સૃજન્તં પ્રથમં વેદાંશ્ચતુરશ્ચારુવિગ્રહાન્ ।
તતો વિગ્રહવન્તસ્તાન્ વેદાન્ દૃષ્ટ્વાઽસુરોત્તમૌ॥ ૨૯॥
સહસા જગૃહતુર્વેદાન્ બ્રહ્મણઃ પશ્યત્ત સ્તદા ।
અથાતૌ દાનવશ્રેષ્ઠૌ વેદાન્ ગૃહ્ય સનાતનાન્॥ ૩૦॥
રસાં વિવિશતુ સ્તૂર્ણમુદક્ પૂર્વે મહાદધૌ ।
તતો હૃતેષુ વેદેષુ બ્રહ્મા કશ્મલમાવિશત્॥ ૩૧॥
તતો વચનમીશાનં પ્રાહ વેદૈર્વિનાકૃતઃ   ।
વેદા મે પરમં ચક્ષુઃ વેદા મે પરમં ધનમ્॥ ૩૨॥
વેદા મે પરમં ધામ વેદા મે બ્રહ્મચોત્તર(મ)મ્ ।
મમ વેદા હૃતાસ્સર્વે દાનવાભ્યાં બલાદિતઃ॥ ૩૩॥
અન્ધકારા હિ મે લોકા જાતા વેદૈર્વિનાકૃતઃ   ।
વેદાનૃતે કિં  કુર્યાં લોકાનાં(વૈ) સૃષ્ટિ(સુષ્ઠુ ) મુત્તમામ્(મુદ્યતઃ)॥ ૩૪॥
અહો! બત! મહદ્દુઃખં  વેદનાશનજં મમ ।
પ્રાપ્તં દુનોતિ હૃદયં તીવ્રશોકપરાયણમ્॥ ૩૫॥
કો હિ શોકાર્ણવેમગ્નં મામિતોઽદ્ય સમુદ્ધરેત્ ।
વેદાં સ્તાંશ્ચાનયેન્નષ્ટાન્ કસ્ય ચાહં પ્રિયો ભવે॥ ૩૬॥
ઇત્યેવં ભાષમાણસ્ય બ્રહ્મણો નૃપસત્તમ ।
હરેઃ સ્તોત્રાર્થમુદ્ભૂતા બુદ્ધિર્ભુદ્ધિમતાં વર॥ ૩૭॥
તતો જગૌ પરં જપ્યં સાઞ્જલિપ્રગ્રહઃ પ્રભુઃ ।
બ્રહ્મોવાચ ।
નમસ્તે બ્રહ્મહૃદય! નમસ્તે મમ પૂર્વજ!॥ ૩૮॥
લોકાદ્ય ભુવનશ્રેષ્ઠ! સાઙ્ખ્યયોગનિધે ! પ્રભો! ।
વ્યક્તાવ્યક્તકરાચિન્ત્ય ક્ષેમં પન્થાનમાસ્થિત!॥
વિશ્વભુક્ સર્વભૂતાનામન્તરાત્મન્નયોનિજ॥ ૩૯॥
અહં પ્રસાદજસ્તુભ્યં લોકધામ સ્વયમ્ભુવઃ ।
ત્વત્તો મે માનસં જન્મ પ્રથમં દ્વિજપૂજિતમ્॥ ૪૦॥
ચાક્ષુષં વૈ દ્વિતીયં મે જન્મ ચાસીત્ પુરાતનમ્ ।
ત્વત્પ્રસાદાત્તુ મે જન્મ તૃતીયં વાચિકં મહત્॥ ૪૧॥
ત્વત્તઃ શ્રવણં ચાપિ ચતુર્થં જન્મ મે વિભો ।

નાસિક્યં ચાપિ મે જન્મ ત્વત્તઃ પઞ્ચમમુચ્યતે॥ ૪૨॥
ત્વત્તઃ શ્રવણજં ચાપિ ચતુર્થં જન્મ મે વિભો ।
નાસિક્યં ચાપિ મે જન્મ ત્વત્તઃ પઞ્ચમમુચ્યતે॥ ૪૨॥
અણ્ડજં ચાપિ મે જન્મ ત્વત્તઃ ષષ્ઠં વિનિર્મિતમ્   ।
ઇદં ચ સપ્તમં જન્મ પદ્મજન્મેતિ વૈ પ્રભો॥ ૪૩॥
સર્ગે સર્ગેઽપ્યહં પુત્રસ્તવ ત્રિગુણવર્જિત   ।
પ્રથમઃ પુણ્ડરીકાક્ષ! પ્રધાનગુણકલ્પિતઃ॥ ૪૪॥
ત્વમીશ્વરસ્વભાવશ્ચ ભૂતાનાં ત્વં પ્રભાવના ।
ત્વયા વિનિર્મિતોઽહં   વૈ વેદચક્ષુર્વયોઽતિગ॥ ૪૫॥
તે મે વેદા હૃતાશ્ચક્ષુરન્ધો જાતોઽસ્મિ જાગૃહિ ।
દદસ્વ ચક્ષૂંષિ મમ પ્રિયોઽહં તે પ્રિયોઽસિ મે॥ ૪૬॥
એવં સ્તુતસ્સ ભગવાન્ પુરુષસ્સર્વતોમુખઃ ।
જહૌ નિદ્રામથ તદા વેદકાર્યાર્થમુદ્યતઃ॥
ઐશ્વર્યે(રે)ણ પ્ર(સુ)યોગેન દ્વિતીયં તનુમાસ્થિતઃ॥ ૪૭॥
સુનાસિકેન (સમાનકેન) કાયેન ભૂત્વા ચન્દ્રપ્રભસ્તદા ।
કૃત્વા  હયશિરશ્શ્રુભ્રં વેદાનામાલયં પ્રભુઃ॥ ૪૮॥
તસ્ય મૂર્ધા સમભવત્ દ્યૌસ્સનક્ષત્રતારકા ।
કેશાશ્ચાસ્યાભન્ દીર્ઘારવેરંશુ સમપ્રભાઃ॥ ૪૯॥
કર્ણા વાકાશપાતલે લલાટં ભૂતધારિણૌ ।
ગઙ્ગાસરસ્વતી  પુણ્યે ભ્રુવા વાસ્તાં મહાદ્યુતી॥ ૫૦॥
ચક્ષુષી ચન્દ્રસૂર્યૌ તે(તુ) નાસા સન્ધ્યા પુનઃ સ્મૃતા ।
ઓઙ્કારસ્ત્વથ સંસ્કારો વિદ્યુજ્જિહ્વા ચ નિર્મિતા  ॥ ૫૧॥
દન્તાશ્ચ પિતરો રાજન્! સોમપા ઇતિ વિશ્રુતાઃ ।
ગોલોકો બ્રહ્મલોકશ્ચ ઓષ્ઠા વાસ્તાં મહાત્મનઃ॥ ૫૨॥
ગ્રીવા ચાસ્યા ભવદ્રાજન્ કાલરાત્રિર્ગુણોત્તરા ।
એતદ્ધયશિરઃ કૃત્વા  નાનામૂર્તિભિરાવૃતમ્  ॥ ૫૩॥
અન્તર્ધધૌ સ વિશ્વેશો વિવેશ ચ રસાં પ્રભુઃ ।
રસાં પુનઃ પ્રવિષ્ટશ્ચ યોગં પરમમાસ્થિતઃ॥ ૫૪॥
શૈક્ષં(ક્ષ્યં) સ્વરં સમાસ્થાય ઉદ્ગીથં પ્રાસૃજત્ સ્વરમ્ ।
સસ્વરસ્સ્વાનુનાદી ચ સર્વશઃ સ્નિગ્ધ એવ ચ॥ ૫૫॥
બભૂવાન્તર્જલગતઃ સર્વભૂતગણોદિતઃ ।
તતસ્તા વસુરૌ કૃત્વા  વેદાન્ સમયબન્ધનાન્॥ ૫૬॥

રસાતલે વિનિક્ષિપ્ય યતશ્શબ્દસ્તતો દ્રુતૌ ।
એતસ્મિન્નન્તરે રાજન્! દેવો હયશિરોધરઃ॥ ૫૭॥
જગ્રાહ વેદાનખિલાન્ રસાતલગતાન્ હરિઃ ।
પ્રાદાચ્ચ બ્રહ્મણો ભૂયઃ તતઃ સ્વા પ્રકૃતિં   ગતઃ॥ ૫૮॥
સ્થાપયિત્વા હયશિર(રા) ઉદક્ પૂર્વે મહોદધૌ ।
વેદાના માલયશ્ચાપિ બભૂવાશ્વશિરાસ્તતઃ॥ ૫૯॥
અથ કિઞ્ચિદપશ્યન્તા દાનવૌ મધુકૈટભૌ ।
પુનરાજગ્મતુસ્તત્ર વેગિતૌ પશ્યતાં તુ તૌ॥ ૬૦॥
યત્ર વેદા વિનિક્ષિપ્તાસ્તત્ સ્થાનં શૂન્યમેવ ચ ।
તત્ર ઉત્તમમાસ્થાય વેગં બલવતાં વરૌ॥ ૬૧॥
પુનરુત્તસ્થતુશ્શીઘ્રં રસાના માલયાત્તદા॥
દદૃશાતે ચ પુરુષં તમેવાદિકરં પ્રભુમ્॥ ૬૨॥
શ્વેતં ચન્દ્રવિદ્ધાભમનિરુદ્ધતનૌ સ્થિતમ્ ।
ભૂયોઽપ્યમિતવિક્રાન્તં નિદ્રયોગમુપાગતમ્॥ ૬૩॥
(64 Shloka not there in the list may be typographical error)

આત્મપ્રમાણરચિતે અપામુપરિ કલ્પિતે ।
શયને નાગભોગાઢ્યે જ્વાલામાલાસમાવૃતે॥ ૬૫॥
નિષ્કલ્મષેણ સત્ત્વેન સમ્પન્નં રુચિરપ્રભમ્ ।
તં દૃષ્ટ્વા દાનવેન્દ્રૌ તૌ મહાહાસમમુઞ્ચતામ્॥ ૬૬॥
ઊચતુશ્ચ સમાવિષ્ટૌ રજસા તમસા ચ તૌ ।
અયં સ પુરુષઃ શ્વેતઃ શેતે નિદ્રામુપાગતઃ॥ ૬૭॥
અને ન નૂનં વેદાનાં કૃતમાહરણં રસાત્ ।
કસ્યૈષ! કો નુ ખલ્વેષ! કિઞ્ચસ્વપિતિ ભોગવાન્॥ ૬૮॥
ઇત્યુચ્ચારિતવાક્યૌ તુ બોધયામાસતુર્હરિમ્ ।
યુદ્ધાર્થિનૌ   તુ વિજ્ઞાય વિબુદ્ધઃ પુરુષોત્તમઃ॥ ૬૯॥
નિરીક્ષ્ય ચાસુરેન્દ્રૌ તૌ તતો યુદ્ધે મનો દધે ।
અથ યુદ્ધં સમભવત્તયોર્નારાયણસ્ય વૈ॥ ૭૦॥
રજસ્તમોવિષ્ટતનૂ તાવુભૌ મધુકૈટભૌ ।
બ્રહ્મણોઽપચિતિં  કુર્વન્ જઘાન મધુસૂદનઃ॥ ૭૧॥
તતસ્તયોર્વધેનાશુ વેદાપહરણેન ચ ।
શોકાપનયનં ચક્રે બ્રહ્મણઃ પુરુષોત્તમઃ॥ ૭૨॥
તતઃ પરિવૃતો બ્રહ્મા હરિણા વેદસત્કૃતઃ ।

hayashiropAkhyAnam.pdf 5



હયશિરોપાખ્યાનમ્

નિર્મમે સ તદા લોકાન્ કૃત્સ્નાન્  સ્થાવરજઙ્ગમાન્ ॥ ૭૩॥
દત્ત્વા પિતામહાયાગ્ર્યાં મતિં  લોકવિસર્ગિકીમ્   ।
તત્રૈવાન્તર્દધે દેવો યત એવાગતો હરિઃ॥ ૭૪॥
તૌ દાનવૌ હરિર્હત્વા કૃત્વા  હયશિરસ્તનુમ્ ।
પુનઃ પ્રવૃત્તિધર્માર્થં તામેવ વિદધે તનુમ્॥ ૭૫॥
એવ મેષ મહાભાગો બભૂવાશ્વશિરા હરિઃ ।
પૌરાણમેતત્ પ્રખ્યાતં રૂપં વરદમૈશ્વરમ્॥ ૭૬॥
યો હ્યેતદ્બ્ર(દ્બ્રા)હ્મણો નિત્યં શ્રુણુયાદ્ધારયીત વા ।
ન તસ્યાધ્યયનં નાશમપગચ્છેત્ કદાચન॥ ૭૭॥
આરાધ્ય તપસોગ્રેણ દેવં હયશિરોધરમ્ ।
પાઞ્ચાલેન ક્રમઃ પ્રાપ્તો રામેણ પથિ દેશિતે॥ ૭૮॥
એતદ્ધયશિરો રાજન્! આખ્યાનં તવ કીર્તિતમ્   ।
પુરાણં વેદસહિતં યન્માત્વં પરિપૃચ્છસિ॥ ૭૯॥
યાયામિચ્છેત્તનું દેવઃ કર્તું કાર્યવિધૌ ક્વચિત્ ।
તાં તાં કુર્યાદ્વિકુર્વાણઃ સ્વયમાત્માનમાત્મના॥ ૮૦॥
એષ વેદનિધિઃ શ્રીમાન્ એષ વૈત પસાન્નિધિઃ ।
એષ યોગશ્ચ સાઙ્ખ્યં  ચ બ્રહ્મ ચાગ્ય્રં હરિ (હવિ) ર્વિભુઃ  ॥ ૮૧॥
નારાયણપરા વેદા યજ્ઞા નારાયણાત્મકાઃ ।
તપો નારાયણપરં નારાયણપરા ગતિઃ॥ ૮૨॥
નારાયણપરો ધર્મઃ પુનરાવૃત્તિ દુર્લભઃ ।
પ્રવૃત્તિ લક્ષણશ્ચૈવ ધર્મો નારાયણાત્મકઃ॥ ૮૩॥
નરાયણાત્મકો ગન્ધઃ ભૂમેશ્ચેષ્ટકમઃ સ્મૃતઃ ।
અપાં ચાપિ ગુણા રાજન્! રસા નારાયણાત્મકાઃ॥ ૮૪॥
જ્યોતિષાં ચ પરં રૂપં સ્મૃતં નારાયણાત્મકમ્ ।
નારાયણાત્મકશ્ચાપિ સ્પર્શો વાયુગુણઃ સ્મૃતઃ॥ ૮૫॥
નારાયણાત્મકશ્ચૈવ શબ્દ આકાશ સમ્ભવઃ ।
મનશ્ચાપિ તતો ભૂતમવ્યક્ત ગુણલક્ષણમ્॥ ૮૬॥
નારાયણપરઃ કાલો જ્યોતિષામયનં ચ યત્ ।
નારાયણપરા કીર્તિઃ   શ્રીશ્ચ લક્ષ્મીશ્ચ દેવતાઃ॥ ૮૭॥
નારાયણપરં સાઙ્ખ્યં  યોગો નારાયણાત્મકઃ ।
કારણં પુરુષો હ્યેષાં પ્રધાનં ચાપિ કારણમ્॥ ૮૮॥
સ્વભાવશ્ચૈવ કર્માણિ દૈવં યેષાં ચ કારણમ્ ।

અધિષ્ઠાનં તથા કર્તા કરણં ચ પૃથગ્વિધમ્॥ ૮૯॥
વિવિધા ચ તથા ચેષ્ટા દૈવં ચૈવાત્ર પઞ્ચમમ્ ।
પઞ્ચકારણસઙ્ખ્યાતો  (તા) નિષ્ઠા સર્વત્ર વૈ હરિઃ(રે)॥ ૯૦॥
તત્ત્વં જિજ્ઞાસમાનાનાં હેતુભિસ્સર્વતોમુખૈઃ ।
તત્ત્વમેકો મહાયોગી હરિઃ નારાયણઃ પ્રભુઃ॥ ૯૧॥
બ્રહ્માદીનાં સલોકાનાં ઋષીણાં ચ મહાત્મનામ્ ।
સાઙ્ખ્યાનાં  યોગિનાં ચાપિ યતીનાં ચાત્મવેદિનામ્॥ ૯૨॥
મનીષિતં વિ(તાનિ) જાનાતિ કેશવો ન તુ તસ્ય વૈ ।
યે કેચિત્ સર્વલોકેષુ દૈવં પિત્ય્રં ચ કુર્વતે॥ ૯૩॥
દાનાનિ ચ પ્રયચ્છન્તિ તપ્યન્તે ચ તપો મહત્ ।
સર્વેષામાશ્રયો વિષ્ણુરૈશ્વરં વિધિ(સર્ગ) માસ્થિતઃ॥
સર્વભૂતકૃતાવાસો વાસુદેવેતિ ચોચ્યતે॥ ૯૪॥
અયં હિ (એષો હિ) નિત્યઃ પરમો મહર્ષિઃ   મહાવિભૂતિર્ગુણવાન્ ગુણાખ્યઃ (નિર્ગુણાખ્યઃ)।
ગુણૈશ્ચ સંયોગમુપૈતિ શીઘ્રં કાલો યથાર્તાવૃતુસમ્પ્રયુક્તઃ॥ ૯૫॥ (યથાર્થં વ્રતસમ્પ્રયુક્તે)

નૈવાસ્ય વિન્દન્તિ(બુદ્ધ્યન્તિ) ગતં મહાત્મનો ન ચા (નૈવા) ગતં કશ્ચિદિહાનુપશ્યતિ
જ્ઞાનાત્મિકાસ્સંયમિનો મહર્ષયઃ પશ્યન્તિ નિત્યં પુરુષં ગુણાધિકમ્॥ ૯૬॥
ઇતિ હયશિરોપાખ્યાનં સમ્પૂર્ણમ્ ।

